Дзяржаўная ўстанова адукацыі “Базавая школа г.Ельска”

План-канспект 
ў 7 класе па беларускай літаратуры
Анатоль Вярцінскі 
«Рэквіем па кожным чацвёртым»
        Смусянок Вера Антонаўна, 
 настаўнік беларускай мовы
                                          і літаратуры

Мэта ўрока: дапамагчы вучням асэнсаваць драматычны змест твора, адметнасць яго будовы, данесці да іх трагічны пафас верша.
Абсталяванне: рэпрадукцыі карцін беларускіх мастакоў, прысвечаныя тэме вайны (М. Р. Залознага «9 мая. Удовы.», У.Міхайлоўскага «Хатынскі набат» і інш.), альбом М. Савіцкага «Лічбы на сэрцы».

Эпіграфам да ўрока можна ўзяць радкі з верша Д. Бічэль-Загнетавай «Людзі без смерці»:
Гаварыць,

Лішніх слёз не ліць, 

Памяць не любіць слёз.

Заклінаць,

Каб нашчадкаў зямлі 
абмінуў непапраўны лёс.
Ход і змест урока: 

Пачынаецца ўрокі ўступным словам настаўніка. Вялікая Айчынная вайна - адна з трагічных старонак у гісторыі нашай краіны. У час вайны загінула вельмі многа людзей, былі знішчаны цэлыя вёскі. Дваццаць мільёнаў жыццяў людзей былі аддадзены за вызваленне ад фашысцкай навалы.

Вайну Анатоль Вярцінскі сустрэў дзесяцігадовым хлапчуком. Дзіцячая памяць захавала яе трагічныя малюнкі ўсе да самых драбніц. Яны засталіся ў сэрцы паэта на ўсё жыццё. Вось што напісаў у адказе на пытанні анкеты часопіса «Маладосць» сам паэт: «...Мы, жывыя сведкі вайны, не маем маральнага права маўчаць. I тут нашы вершы і паэмы трэба яшчэ разглядаць як і сведчанне».
 Дарагой цаной - мільёнамі жыццяў заплацілі мы за сённяшняе мірнае неба. Таму творы, прысвечаныя трагічным старонкам Вялікай Айчыннай вайны, - перасцярога і напамін сучаснікам, «каб нашчадкаў зямлі абмінуў непапраўны лёс».

Падрыхтаваць да ўспрымання твора А. Вярцінскага «Рэквіем па кожным чацвёртым» дапамогуць музычныя творы «Рэквіем» Дзмітрыя Кабалеўскага або ўрыўкі з вакальна-сімфанічнай паэмы Генрыха Вагнера «Вечна жывыя
Вучні адзначаць трагічнасць гучання гэтых твораў, жалобны настрой. Настаўнік прапануе вучням адкрыць старонку падручніка і прачытаць азначэнне слова рэквіем.

Спачатку твор чытае настаўнік, вучні ўважліва сочаць. Пасля самастойнага прачытання разглядаюцца пытанні:

· Чым уразіў твор А. Вярцінскага «Рэквіем па кожным чацвёртым»?

· Якія пачуцці ўзніклі пры чытанні твора?

· Якую ролю адыгрывае эпіграф у творы?

Твор А. Вярцінскага – даніна памяці загінуўшым беларусам. Радкі верша самотна-задумлівыя і ў той жа час абвострана-драматычныя. Эмацыянальнае напружанне надаюць твору радкі эпіграфа. У сухой статыстыцы эпіграфа хаваецца жахлівая праўда - кожны чацвёрты мёртвы. Уступная частка ўзмацняе трагічнае ўражанне. Пісьменнік прапануе нам уявіць лес з прагалам скразным. Тое ж адбылося з нашай краінай, па якой прайшлася «сякера ваеннай навалы».

Настаўнік прапануе вучням яшчэ раз прачытаць твор і прыдумаць назвы кожнай частцы.

План:

Уступ. Сляды ваеннай навалы.
Частка першая. Нам вас не стае. 
Частка другая. Раны на целе Беларусі. 
Частка трэцяя. Прыблізны рахунак. 
Эпілог. Памяць сэрца.

♦
3 якой інтанацыяй трэба чытаць кожную з частак?

Наступны этап работы з творам па пытаннях 2-6 падручніка (с. 71).

Дамашняе заданне. Падрыхтаваць выразнае чытанне адной з частак, пытанні падручніка 
Трагічнае ў літаратурных творах: Анатоль Вярцінскі. «Рэквіем па кожным чацвёртым», Сяргей Законнікаў. “Хатынь”, Генадзь Бураўкін. “Чарнобыль”
Мэта ўрока: звярнуць увагу вучвяў на арыгіяальныя мастацкія прыёмы ў вершах, яхія дапамаглі атарам перадаць трагічны настрой, паказаць падзеі вайны; развіваць уменне выразна чытаць паэтычныя тэксты і ствараць вусныя выказванні на тэмы: “Подзвіг народа”, “Вайна ў творчасці пісьменнікаў”, “Трагічныя падзеі для Беларусі ў творах літаратуры” і інш.

Эпіграфам да ўрока можна ўзяць сдовы з верша С. Законнікава:

Гэта памяць народная,

праведны гнеў і любоў! 
Там бяда выпаўзае,

дзе шашаль заводзіцца ў памаці,

Там, дзе свеціцца ў ёй: 
То прагал, 
То правал, 
То пралёт.

Покуль кружыць Зямля

і пад сонцам,

і ў зоркавай замеці. 
Помні ўсё,

не маўчы,

не маўчы, 
Чалавечы мой род!
Пасля праверкі дамашняга задання працягваецца размова пра  творы, прысвечаныя вайне. У творы Ана​толя Вярцінскага кожная частка мае свой вядучы матыў, які ўзмацняе балючымі і хвалюючымі звесткамі. Для гэтага пісьменнік выкарыстоўвае розныя сродкі мастацкай выразнасці. Своеасаблівасць паэтыкі А. Вярцінскага дапаможа раскрыць работа са словам. Строгасць формы, адкрытасць думкі, адметнасць прамога «бязвобразнага» слова дапамагае паэту паказаць драматызм быцця чалавека, жорсткасць вайны. Сродкі мастацкай выразнасці паўторы, анафары, эпіфары, цыклічнасць строфікі ствараюць своеасаблівы малюнак верша.

♦ Знайдзіце паўторы ў вершы. Якую ролю яны адыгрываюць?

Ва ўступнай частцы паўтараюцца выраз Вы бачылі лес, дзе прагал скразны?, слова прагалы.

Паўтарэнне аднолькавых слоў ці словазлучэнняў у пачатку вершаваных радкоў або строф называецца анафарай. Гэты мастацкі троп павышае эмацыянальнасць паэтычнага выказвання, узвышае яго тон, кампазіцыйна арганізуе. Пытанне, звернутае да чытачоў: «Вы бачылі лес...?» - загадзя рыхтуе да раскрыцця трагічных падзей, узмацняе ўражанне. Гэты прыём вельмі распаўсюджаны ў фальклорных творах.

У першай частцы паўтараецца словазлучэнне кожны чацвёрты. Гэта - эпіфара, паўтарэнне аднолькавых гукаў, слоў ці выразаў у канцы вершаваных радкоў або строфаў. Гэты мастацкі прыём таксама вельмі часта сустракаецца ў народных творах.

♦ Знайдзіце ў трэцяй частцы словы, якія аднолькава гучаць, але маюць розныя лексічныя значэнні.

Яшчэ мы не ўлічылі 
тых, што лячылі раны, 
раны не залячылі, 
рана паміралі.

Амонімы пісьменнік ужывае дзеля таго, каб узмацніць значэнне слова раны (гл. раней «раны на душы», «раны на целе Беларусі”).
♦ Як вы думаеце, для чаго трэба помніць пра падзеі вайны? 
Настаўнік звяртае ўвагу вучняў на словы эпіграфа да ўрока: «Там бяда выпаўзае, дзе шашаль заводзіцца ў памяці...» Пасля таго як вучні выкажуць свае меркаванні, настаўнік прапануе іх увазе песню “Хатынь” (верш Г. Пятрэнкі, муз. I. Лучанка).

· Якім падзеям прысвечана гэтая песня?

· Якія ўражанні яна выклікае?

Фашысты руйнавалі гарады, палілі вёскі. Такі лёс напаткаў і вёску Хатынь. Але памяць народа будзе жыць вечна. Гул званоў спаленай разам з людзьмі Хатыні ажывае ў помніках мастацтва: музыцы, жывапісе, літаратурных творах. Жудасцю, трагізмам, праклёнам фашысцкаму дзікунству і сёння адклікаюцца ў нашай душы галасы загінуўшых.

Настаўнік чытае верш Сяргея Законніква «Хатынь». Потым вучні перачытваюць верш самастойна. Пасля паўторнага прачытання разглядаюцца пытанні падручніка.
Падагульненнем вывучанага на двух апошніх уроках могуць быць словы з паэмы Ніла Гілевіча “А раніцы ўжо не было»:

Столькі зведаўшы гора, нягод, 
Столькі слёз, і крыві, і агню –

Ты, Радзіма, на тысячы год 
Заслужыла сабе ціцыню.
Гэтыя словы перадаюць думкі многіх паэтаў, якія перажылі вайну і ў сваіх лірычных перажываннях-вершах адлюстроўваюць не толькі эпізоды вайны, але і лёс цэлага пакалення. Тое, што перажывала і перажывае краіна, павінна кранаць душу кожнага яе грамадзяніна.

Дамашняе заданне. Падрыхтаваць вуснае сачыненне на тэму “Трагічныя для Беларусі падзеі ў літаратуры” (на прыкладзе вершаў С. Законнікава “Хатынь”, Г. Бураўкіна “Чарнобыль”). Эпіграфам да яго могуць быць узяты словы Н. Гілевіча “Тых горкіх дзён да скону не забуду…”






